Xarici mühit obyektləri.Ətraf mühitin insan sağlamlığına təsir edən təbii və antropogen amilləri. 

Gigiyena bir elm kimi insan və ətraf mühit arasındakı münasibətləri özündə əks etdirir.Ona görə də insan sağlamlığı və xarici mühit gigiyena elminin əsas tədqiqat obyektləri hesab olunur.İnsan sağlamlığı ətraf mühitin təbii,mürəkkəb və daim dəyişən xüsusiyyətlərinin,habelə bir sıra sosial-iqtisadi amillərin təsiri nəticəsində formalaşır.İnsan orqanizmi daim ətraf mühitlə qarşılqlı əlaqədə və təsirdədir.O xarici mühitə təsir edərək onu öz məqsədlərinə uyğun dəyişdirməyə çalışır.Lakin bu zaman insan özü mühitin müsbət və mənfi təsirlərinə məruz qalır.Böyük rus alimi İ.M.Seçenov yazırdı:”Yaşamağa kömək edən xarici mühit olmadan orqanizmi təsəvvür etmək mümkün deyil,ona görə də elimi baxımdan orqanizm anlayışına həm də ona təsir edən mühit daxil olmalıdır”.Beləliklə, İ.M.Seçenov və İ.P.Pavlov tərəfindən orqanizmlə xarici mühit arasında vəhdətlik,dinamik tarazlıq prinsipi formalaşdrılmışdır.
Geniş mənada ətraf mühit anlayışına insan orqanizminə birbaşa və ya dolayı yolla təsir edə bilən bütün Yer planeti və kosmik fəza daxil edilir.Lakin, bir qədər sadə götürülərsə,ətraf mühit biosferdən ibarət olub,litosferi (Yerin 10 km dərinliyinə yaxın olan qatı),troposferi (atmosferin 20-25 km qalınlığında yerə yaxın olan qatı) və hidrosferi (12 km-ə qədər dərinlikdə dəniz və okeanlar) özündə birləşdirir.Orqanizmlə xarici mühitin qarşılıqlı təsiri nəticəsində biosferdə müxtəlif ekoloji sistemlər-biogeosenozlar yaranır.Biogeosenozlar-biosferin canlı və cansız komponentləri arasında maddələr və enerji mübadiləsilə əlaqədar olan spesifik sistemlərdir.Biogeosenozlar nöqteyi-nəzərindən ətraf mühitin insan orqanizminə bilavasitə təsir edə bilən əsas obyektlərinə və ya komponentlərinə hava,torpaq,su və qida məhsulları daxildir.Ətraf mühit özünün və ya bu komponentlərinin müxtəlif xüsusiyyətləri və ya amilləri vasitəsilə orqanizmə təsir edərək,onun müxtəlif orqan və sistemlərinin fəaliyyətində müəyyən dəyişikliklər əmələ gətirir.Bu dəyişikliklərin qanunauyğunluqlarını və törədən səbəblərini aşkar etmək bəzən olduqca çətin olur.Çünki insan orqanizminə eyni şəraitdə və bəzən eyni istiqamətdə təsir edən amillər çox olur və bilavasitə dəyişiklik törədən səbəbi aşkar etmək mümükün olmur.Ona görə də metodoloji nöqteyi nəzərdən ətraf mühitin bilavasitə təsir edən obyektləri (torpaq,hava,su,qida məhsulları) və amilləri (həmin obyektlərin xüsusiyyətləri) gigiyenanın tədqiqat obyekti kimi hərtərəfli tədqiq edilməli,bu zaman təbii və sosial amillər arasındakı vəhdətliyin qanunauyğunluqları nəzərə alınmalıdır.
Orqanizmə bilavasitə təsir edən xarici mühit amillərinə fiziki,kimyəvi,bioloji və psixogen amillər aiddir.
Xarici mühitin fiziki amillərinə temperatur,rütubət,hava cərəyanı,atmosfer təzyiqi,Günəş şüaları,səs-küy,vibrasiya,ionlaşdırıcı şüalar,elektromaqnit dalğaları,istilik,akustik,qravitasiya və s. enerji növləri,hava,iqlim aiddir.
Atmosfer havasının fiziki göstəriciləri-temperaturu,rütubəti,hava cərəyanı,barometrik təzyiqi iqlimyaradıcı amil olmaqla,orqanizmdə gedən fizioloji proseslərin tənzimlənməsində mühüm rol oynayır.

Temperatur:Temperaturu yüksək olan hava şəraitinin uzunmüddətli təsiri nəticəsində bədən temperaturunun artması,nəbzin sürətlənməsi,ürək damar sisteminin kompensasiya qabiliyyətinin,mədə-bağırsaq sisteminin funksional fəaliyyətinin zəifləməsi və s. müşahidə olunur.Belə şəraitdə tez yorulma,zehni və fiziki əmə qabiliyyətinin zəifləməsi baş verir.
İstilik hasilinin güclənməsilə müşaiət olunan əzələ işi zamanı haavanın temperaturu da yüksək olarsa,qısa müddətdə orqanizmin həddindən artıq qızması baş verir.Bu vəziyyət əlverişsiz hava şəraitində istivurmaya səbəb olur.
Soyuq havanın təsiri orqanizmdə müxtəlif ümumi və yerli reflektor dəyişikliklər əmələ gətirir.Bu zaman üşümə hissi yaranır,tənəffüs orqanlarının (rinit,bronxit,plevrit,pnevmoniya),əzələ,oynaq,bağ aparatlarının,periferik sinir sisteminin (miozit,mialgiya,nevrit,radikulit,revmatizm və s.) xəstəliklərinin baş verməsi üçün şərait yaranır.Soyuq havanın uzunmüddətli təsiri nəticəsində bədənin yoluxucusu xəstəliklərə qarşı müqaviməti də azalır.
Hava temperaturunun kəskin və sürətli dəyişilmələri sağlamlıq üçün daha təhlükəlidir,çünki orqanizm belə dəyişikliyə uyğunlaşa bilmir.Bu cür hallar ürək qüsuru,damar sklerozu,böyrək xəstəlikləri,oynaq və ağciyər xəstəlikləri olan şəxslər üçün daha təhlükəlidir.

Rütubət:Havanın növbəti fiziki göstəricisi onun rütubətidir.Havanın rütubəti atmosfer havasının tərkibində olan su buxarları hesabına yaranır.Havanın rütubətinin gigiyenilk əhəmiyyəti onun temperaturu ilə sıx əlaqədardır.Çünki istər havanın temperaturu,istərsə də rütubəti orqanizmin istilik mübadiləsində,xüsusən istiliyin verilməsində yaxından iştirak edir.Belə ki,havanın yüksək olduqda orqanizmdən istiliyin verilməsinin yeganə yolu buxarlanma olur.Bu isə tərin dəri səthindən buxarlanması hesabına həyata keçir.Əgər belə şəraitdə havanın rütubəti də yüksək olarsa orqanizmdən istiliyin buxarlanma yolu ilə verilməsi də çətinləşir.Belə hava şəraitində uzun müddət qaldıqda orqanizmdən istiliyin buxarlanma yolu ilə verilməsi də çətinləşir.
Belə hava şəraitində uzun müddət qaldıqda orqanizmdən hər üç yolla (şüalanma,təmas və buxarlanma) istiliyin verilməsi çətinləşdiyindən bədən qızır,tər vasitəsilə orqanizmdən çoxlu miqdarda su,duzlar və suda həll olan vitaminlər itirilir,tər ifrazı güclənir,lakin dəri səthindən buxarlana bilmir,bürkü hissi yaranır,əmək qabiliyyəti zəifləyir,yorulma əlamətləri baş verir.
Ümumiyyətlə quru hava rütubəti yüksək olan havadan daha əlverişli və az zəruri hesab edilir.Tədqiqatlarlarla müəyyən edilmişdir ki,mənzil şəraitində havanın nisbi rütubətinin 30-60 % olması normal hesab edilə bilər.

Hava cərəyanı: Hava cərəyanının sürəti orqanizmin istilik mübadiləsinə,tənəffüs və sinir-psixi fəaliyyətinə bilavasitə təsir edir.Aşağı temperaturlu və yüksək sürətli hava cərəyanı bədəndən istiliyin təmas yolu  ilə sürətlə itirilməsinə səbəb olur.Belə şəraitdə havanın rütubəti də yüksək olarsa,istiliyin itirilməsi daha da gücləndiyinə görə orqanizm tez soyuyur.
Tədqiqatlar əsasında müəyyən edilmişdir ki,mənzillərdə,sinif otaqlarında,xəstəxanalarda,uşaq müəssisələrində hava cərəyanının sürəti 0.1-0.3 m/san olması norma hesab edilir.Həmin yerlərdə hava cərəyanının sürətinin 0.4 m/san-dən yüksək olması hava hərəkətinin orqanizmə soyuducu təsir göstərməsinə səbəb olur.İdman zallarında havanın cərəyan sürətinin 0.5-0.6 m/san,istehsalat müəssisələrində 1-1.5 m/san olması məsləhət görülür.
Havanın qeyd edilən üç fiziki amili hər bir ərazidə,istər açıq atmosfer,istərsə də qapalı bina havasının mikroiqlimini səciyyələndirən göstəricilərdir.Ancaq nəzərə almaq lazımdır ki,hər bir ərazinin mikroiqlimi ərazinin iqlim xüsusiyyətlərindən,ilin fəsillərindən və s. asılıdır.

Su: Su xarici mühitin ən mühüm amillərindən biri olub,orqanizmdə gedən bütün həyati proseslərə,insanların iş qabiliyyətinə,sağlamlıq və xəstələnmə vəziyyətinə çoxcəhətli təsir göstərir.Orqanizmdə bir sıra proseslərin-assimilyasiya və dissimilyasiya,eliminasiya və rezorbsiya,osmos və diffuziya,süzülmə və s. proseslərin getməsi üçün su ən vacib amildir.
Adətən otaq temperaturunda orta ağırlıqlı əməklə məşğul olan yaşlı şəxslər gün ərzində 2.5-3.1 l su qəbul edirlər.İsti iqlim şəraitində və ya isti istehsalat sexlərində ağır əməklə məşğul olan şəxslər gün ərzində 8-10 l-ə qədər su itirirlər.Orqanizmdən suyun 1-1.5 l itirilməsi su balansının bərpa olunmasını tələb edir.
Orqanizmdə susuzluq hissiyatının yaranmasının səbəbi mərkəzi sinir sistemində,”su içmə” mərkəzinin qıcıqlanmasıdır.
İçməli və təsərrüfat məqsədilə istifadə olunan sular aşağıdakı gigiyenik tələblərə uyğun olmalıdır:
1.Yaxşı fiziki və orqanoleptik xassələri olmalı,sərinləşdirici,şəffaf,rəngsiz olmalı,hər hansı kənar dada və iyə malik olmamalıdır.
2.Kimyəvi tərkibinə görə içmək üçün fizioloji-gigiyenik cəhətdən əlverişli olmalı,zərərli maddələr insanların sağlamlığına təsir edəcək miqdarlarda və ya məişətdə istifadəsini məhdudlaşdıran səviyyədə olmalıdır.
3.Tərkibində patogen mikroorqanizmlər və başqa xəstəlik törədici amillər olmamalı və epidemioloji cəhətdən təhlükəsiz olmalıdır.
4.Tərkibində toksik və radioaktiv maddələrin konsentrasiyası insanların sağlamlığına təsir səviyyəsində olmamalıdır.

Torpaq: Torpaq,insanın bütün həyatı boyu bilavasitə əlaqədə olduğu xarici mühit obyekti olub,Yer kürəsinin səthini örtən üst yumşaq münbit qatdan ibarətdir.Torpaq 90-99 % mineral,1-10 % üzvi maddələrdən və mikroorqanizmlərdən ibarət mürəkkəb bir kompleksdən ibarətdir.Torpağın tərkibində bu və ya digər elementin,yaxud onun birləşmələrinin təbii halda çox olması və ya çatışmaması həmin ərazinin suyunda və ərzaq məhsullarında da öz əksini tapır ki,bu da həmin təbii biogeokimyəvi əyalətlərdə yaşayan əhalinin sağlamlığına təsir edərək endemik xəstəliklərin baş verməsinə səbəb olur.Bununla yanaşı,elmi-texniki tərəqqi ilə əlaqədar olaraq sənaye müəssisələrindən,istilik elektrik stansiyalarından,nəqliyyatdan,kommunal-məişət obyektlərindən xaric olan bərk və maye tullantılar,kənd təsərrüfatında istifadə olunan zəhərli kimyəvi maddələr və mineral gübrələr yaşayış yerlərində torpağın çirklənməsinə və nəticədə torpaqla bilavasitə və dolayı yolla əlaqədar olan insanların sağlamlığına və həyat şəraitinin sanitariya vəziyyətinə təsir göstərir.

Səs-küy: Müasir şəraitdə xarici mühitin insan orqanizminə təsir edən amilləri içərisində səs-küy mühüm yer tutur.Onun təsirilə əlaqədar olaraq orqanizmdə ağıreşitmə və tam karlıq halları,həmçinin orqanizmin bir çox üzv və sistemərində bir sıra patoloji dəyişikliklər baş verə bilir.Səs-küy xoşa gəlməz hissiyat yaradan müxtəlif tezliyə,təzyiqə və gücə malik olan səslərin nizamsız əcmusuna deyilir.Mənşələrinə görə səs-küylər sənaye,məişət və nəqliyyat tipli ola bilər.
Səs-küyün orqanizmə təsiri qiymətləndirilərkən ilk növbədə eşitmə üzvündə baş vermiş dəyişikliklər nəzərə alınmalıdır,çünki həmin üzvdə yaranmış pozğunluqlar səs-küyün orqanizmə adekvat təsiri hesab edilir.Səs-küyün eşitmə üzvünə uzunmüddətli təsiri zamanı daxili qulağın qan təchizatında dərin dəyişikliklər yaranır,bunlar isə öz növbəsində ilbiz mayesində dəyişiklikərin əmələ gəlməsinə,korti üzvündə degenerativ proseslərin yaranmasına səbəb olur.
Səs-küyün orqanizmə təsiri zamanı mərkəzi sinir sistemində bir sıra dəyişikliklər baş verir.Bunun obyektiv əlamətlərinə sinir reaksiyalarında ləngimə hallarını,diqqət və yaddaş pozğunluqlarını,əmək qabiliyyəti və onun məhsuldarlığının azalmasını misal göstərmək olar.Səs-küyün orqanizmə təsiri ilə əlaqədar olaraq baş verən funksional dəyişikliklər kompleksini E.E.Andreyeva-Qalanina “Səs-küy xəstəliyi” adlandırmışdır.

Vibrasiya: Vibrasiya fiziki hadisə olub,bərk cisimlərin rəqsi hərəkəti və ya yerdəyişməsi nəticəsində yaranır və amplituda,tezlik və onların törəmələri olan sürət və təcil göstəricilərilə xarakterizə olunur.Orqanizmə ötürülmə yerinə görə vibrasiya 2 yerə bölünür:yerli və ümumi.Yerli vibrasiya əllər vasitəsilə yuxarı ətraflara ötürülən vibrasiyadır.Bu zaman vibrasiyanın intensivliyi alətin kütləsi və geri dönən zərbənin gücü ilə düz mütənasibdir.
Ümumi vibrasiya dedikdə işçinin iş yerinin titrəməsi nəticəsində bədənin ümumi titrəməsi başa düşülür.Ümumi vibrasiyanın təsirinə adətən nəqliyyat işçiləri məruz qalırlar.Vibrasiyanın orqanizmə təsiri “vibrasiya xəstəliyi” şəklində təzahür edir.Xəstəlik sinir,ürk qan-damar sistemlərinin,oynaq-dayaq aparatının pozğunluqları ilə təzahür edir.Bu xəstəliyin əsasını neyrohumoral,reflektor və requlyator pozğunluqlar təşkil edir.

Şüalanma: Günəş radiasiyası Yer üzərində üzvi həyatın fəaliyyətində mühüm rol oynayır.Bu radiasiya güclü sağlamlaşdırıcı və profilaktik təsirə malik olan xarici mühit amilidir.Günəş şüaları istilik və görmə effekti törətməklə bərabər,orqanizmə güclü bioloji təsir göstərir.
Günəş radiasiyasının sağlamlığa təsiri Günəşin aktivliyi yüksələn dövrlərdə daha aydın nəzərə çarpır.Belə ki,Günəşin aktivliyi yüksəldikdə Yer kürəsinin elektromaqnit sahəsinin gərginliyi artır,maqnit fırtınaları yaranır,nəticədə bir sıra xroniki xəstəliklər kəskinləşir,bəzi yoluxucu xəstəliklərin epidemiyasının baş verməsinə şərait yaranır.






